








Rajah 2.16: Pemusatan Domestik

2.3.3.2 Menempatkan Sandakan Sebagai Pusat Dagangan Serantau

Dengan lokasi strategiknya antara pasaran mewah Asia Utara seperti Jepun, Hong Kong
dan China dan wilayah yang kaya dengan sumber seperti Kalimantan, Brunei dan Selatan
Filipina, Sandakan berada pada kedudukan yang amat baik untuk menjadi pusat dagangan
serantau. Ketika ini perdagangan barter menyumbang secara ketara kepada ekonomi daerah
ini, dengan kira-kira RM2 juta barang tempatan dihantar keluar ke Mindanao setiap bulan dan

barangan dengan jumlah yang hampir serupa masuk ke Sabah daripada Selatan Filipina.

Terminal Pertukaran Dagangan Bersepadu Sandakan (SITExT) yang bernilai RM315 juta ketika
ini sedang dibangunkan. la dilengkapi kemudahan terminal bijirin, kawasan penyimpanan
sejuk, jeti penumpang dan kargo, hotel, Kompleks Kastam, Imigresen, Kuarantin dan
Keselamatan (CIQS) serta pusat perdagangan. Selain memudahkan perdagangan serantau,
SITExT akan membantu merangsang kegiatan perdagangan tempatan dan industri berskala
kecil yang berkaitan, yang akan memanfaatkan AFTA untuk memperluas perdagangan

serantau.

Mewujudkan Zon Bebas Sapangar sebagai Pemangkin bagi Pembangunan
Industri di Sabah

Untuk merangsang pertumbuhan industri terutamanya pembuatan berasaskan sumber dan
pemprosesan hiliran pertanian, SBCP dan sebahagian daripada KKIP akan diperuntukkan
sebagai Zon Bebas Sapangar (SFZ). Semua tanah di Teluk Sapangar juga akan diwartakan
sebagai kawasan pelabuhan bagi membolehkan usaha perluasan SBCP pada masa

hadapan.

Pakej insentif yang menarik sedang dipertimbangkan ketika ini untuk menarik minat pelabur
agar membina kemudahan pembuatan dan pusat pengedaran mereka di SFZ. Syarikat
yang sedang mempertimbangkan untuk beroperasi di SFZ berhak memohon pengecualian
cukai korporat daripada kerajaan untuk tempoh sehingga 10 tahun. Di samping itu, semua
barang dan produk yang dibawa masuk ke kawasan zon bebas dikecualikan daripada duti,
cukai jualan dan cukai perkhidmatan. Syarikat asing dalam SFZ juga dikecualikan daripada
peraturan Jawatankuasa Pelaburan Asing, yang mengenakan sekatan terhadap syarikat yang
100% dimiliki warga asing atau yang 100% ekuitinya berada dalam syarikat asing daripada
melabur di Malaysia. Industri yang terletak dalam SFZ juga menikmati caj pengendalian

pelabuhan keutamaan.

